
KOSOVA (Niveli 2) 

Kosova është burim dhe destinacion për gra dhe fëmijë që i nënshtrohen trafikimit për seks, 

dhe punës së detyruar. Mungesa e regjimit të vizave për shumicën e udhëtarëve e bën 

Kosovën vend transit të pambrojtur. Shumica e viktimave të trafikimit për seks në Kosovë 

janë kosovare, ndonëse femrat nga Moldavia, Sllovakia, Shqipëria, Serbia dhe Polonia 

gjithashtu janë përballur me prostitucion të detyruar në Kosovë. Fëmijët nga Kosova dhe 

vendet fqinje i nënshtroheshin lypjes së detyruar. Trafikantët i detyrojnë shtetasit kosovarë të 

merren me prostitucion dhe punë të detyruar në mbarë Evropën. Qeveria e Kosovës nuk i 

përmbush tërësisht standardet minimale për eliminimin e trafikimit; megjithatë, ajo është 

duke bërë përpjekje të mëdha për ta bërë këtë. Qeveria miratoi një kod të ri penal gjatë kësaj 

periudhe të raportimit që i rriti dënimet e parapara për autorët e trafikimit. Ajo i përditësoi 

procedurat standarde të operimit për identifikim dhe asistencë për viktima të trafikimit, 

financoi strehimore për viktima dhe drejtoi një fushatë për parandalimin e trafikimit. Ndonëse 

gjykatat shënuan përparim në uljen e numrit të rasteve të prapambetura, qeveria u përpoq t’i 

mbante përgjegjës autorët e trafikimit. Qeveri nuk e dënoi asnjë zyrtar qeveritar për të cilët 

thuhej se ishin të përfshirë në trafikim dhe nuk e ndoqi penalisht asnjë zyrtar të përfshirë në 

trafikim për seks. 

 

Rekomandimet për Kosovën: Të vazhdojë t’i forcojë përpjekjet për t’i ndjekur, gjykuar dhe 

dënuar autorët e trafikimit për seks dhe punë, duke përfshirë zyrtarët e përfshirë në trafikim; 

t’u ofrojë gjyqtarëve, prokurorëve dhe organeve për zbatimin e ligjit trajnime të avancuara 

kundër trafikimit; t’i shtojë përpjekjet për t’i identifikuar dhe për t’u ndihmuar fëmijëve që 

janë viktima të trafikimit për lypje; ta përditësojë planin kombëtar për veprim për të deleguar 

më tepër përgjegjësi; të sigurojë që viktimat e trafikimit kanë liri për të ardhur dhe shkuar në 

të gjitha strehimoret; të ofrojë alternativa ligjore për largimin e viktimave të huaja të 

trafikimit dhe t’i inkurajojë këto viktima që të marrin pjesë në hetimin dhe ndjekjen e 

autorëve të trafikimit; të sigurojë që migrantët që janë në rrezik të kontrollohen nëse janë 

viktima të mundshme të trafikimit para deportimit; ta zbatojë dhe financojë kompensimin e 

viktimave dhe të sigurojë qasje në dëmshpërblim; dhe t’i zbërthejë të dhënat e organeve për 

zbatimin e ligjit për t’i treguar përpjekjet kundër trafikimit për seks dhe punë të detyruar. 

 

Ndjekja 

Qeveria e Kosovës ka shënuar përparim në përpjekjet e veta për zbatimin e ligjit kundër 

trafikimit gjatë kësaj periudhe të raportimit duke e përmirësuar legjislacionin kundër 

trafikimit dhe duke i mbajtur nivelet e mëparshme për dënimin e autorëve të trafikimit. Kodet 

e reja të Kosovës, Kodi Penal dhe Kodi i Procedurës Penale, hynë në fuqi në janar të vitit 

2013. Legjislacioni e rriti dënimin për autorë të trafikimit, inkriminon shfrytëzimin e 

shërbimeve të viktimave të trafikimit dhe përfshin lypjen e detyruar si vepër të trafikimit. 

Neni 171 parandalon të gjitha format e trafikimit dhe përcakton dënime prej 5 deri në 12 vjet 

burg dhe dënime me gjobë. Këto dënime janë mjaft të rrepta dhe në përputhje me dënimet e 

përcaktuara për krime të tjera të rënda, si dhunimi. Autoritetet filluan 104 hetime të reja 

kundër trafikimit gjatë kësaj periudhe të raportimit. Gjykatat filluan ndjekjet penale në 31 

raste të reja në vitin 2012, krahasuar me 22 raste në vitin 2011. Përkundër sfidave të rënda në 

gjyqësi, gjykatat i dënuan 41 autorë të trafikimit në vitin 2012; 37 ishin dënuar në vitin 2011. 

Gjykatat i liruan nëntë të pandehur dhe 35 ndjekje penale mbetën në vazhdim e sipër në fund 

të kësaj periudhe të raportimit. Autoritetet i akuzuan të gjithë të pandehurit sipas kodit të 

mëparshëm penal. Gjykatat i dënuan 8 autorë prej 2 – 5 vjet burg, një i pandehur u dënua me 

18 muaj burg dhe 23 u dënuan me nga një vit burg. Nuk pati ndjekje penale apo dënime për 

trafikim për punë gjatë kësaj periudhe të raportimit. OSBE-ja raportoi se gjykatat shënuan 

përparim në zgjidhjen e rasteve të prapambetura, ndonëse vonesat e mëdha në nxjerrjen e 



aktgjykimeve përfundimtare ua ulnin përpjekjet e tyre. Pjesëmarrja e zyrtarëve mbeti problem 

dhe qeveria nuk e dënoi asnjë zyrtar për vepra të trafikimit me njerëz apo pjesëmarrje në 

vepra të lidhura me trafikimin. Autoritetet e akuzuan një polic që e kishte nënshtruar 

bashkëshorten e vet në trafikim për seks, ndonëse prokurorët nuk e çuan këtë rast në gjykim 

gjatë kësaj periudhe të raportimit. Tre zyrtarë të Ministrisë së Punës dhe Mirëqenies Sociale 

mbetën në punë edhe pasi ishin akuzuar për falsifikim të dokumenteve dhe keqpërdorim të 

detyrës zyrtare. Autoritetet i akuzuan dy policë për shkak të përpjekjeve për të ndërhyrë në 

hetime dhe një zyrtar të lartë për keqpërdorim të autoritetit. Që të tre policët u suspenduan 

gjatë hetimit. Policia gjithashtu filloi ta përfshinte trajnimin kundër trafikimit në 

mësimdhënien themelore në akademinë për policë të rinj. Akademia e Kosovës për Siguri 

Publike, si dhe programet bilaterale dhe multilaterale të ndihmës së jashtme, ofruan trajnim 

për policë, avokatë të viktimave, nëpunës të imigrimit dhe punëtorë të shërbimit social për t’i 

identifikuar viktimat e mundshme, ndërhyrjen në kriza, rehabilitimin dhe riintegrimin. 

Prokurorët, inspektorët e punës, punonjësit shëndetësorë dhe policia kufitare gjithashtu morën 

pjesë në trajnim për ta rritur identifikimin dhe referimin e viktimave të trafikimit. Kosova dhe 

Shqipëria kanë nënshkruar një protokoll të bashkëpunimit për identifikimin, referimin dhe 

kthimin e ndihmuar vullnetar të viktimave të trafikimit, me fokus të veçantë në viktimat 

fëmijë. 

 

Mbrojtja 

Qeveria i mbështeti përpjekjet për t’i mbrojtur viktimat e trafikimit përmes financimit të 

shtuar të shërbimeve për viktima. Megjithatë, mungesa e alternativave ligjore që u 

mundësonin viktimave të huaja të qëndronin në vend i pengonte ato për të marrë pjesë në 

ndjekjen e trafikimit. Policia identifikoi 54 viktima të trafikimit në vitin 2012, krahasuar me 

39 viktima në vitin 2011; 12 ishin fëmijë. Autoritetet nuk identifikuan asnjë viktimë të 

trafikuar për punë. Qeveria u ofroi mbështetje 43 viktimave të identifikuara dhe 24 i 

riatdhesoi. Qeveria u ofroi nxitje tatimore bizneseve që i punësonin viktimat e trafikimit. 

Koordinatori i ndihmës së drejtpërdrejtë për viktima të trafikimit raportoi se gjashtë viktima 

gjetën punësim jashtë programit të nxitjes tatimore. Koordinatori kombëtar kundër trafikimit i 

rishikoi procedurat standarde të operimit për ta pasqyruar kodin e ri penal. Procedurat e reja 

standarde të operimit kërkojnë që policia dhe punëtorët socialë t’i thërrasin avokatët e 

viktimave pas identifikimit të viktimës së mundshme të trafikimit. Avokatët u ofronin 

viktimave këshilla juridike dhe mbështetje. Policia e përmirësoi aftësinë e vet përmes 

trajnimit për të marrë deklarata nga viktimat dhe prokurorët përdorën video pajisjet për 

intervista gjatë gjykimeve. Edhe pse kodi i ri i procedurës penale lejon kompensim për 

viktima, qeveria nuk ofroi mbështetje për fondin për kompensimin e viktimave dhe asnjë 

viktimë nuk mori kompensim apo dëmshpërblim të drejtpërdrejtë nga autorët e trafikimit. 

Qeveria shpenzoi rreth 84.600 dollarë amerikanë për një objekt banimi të sigurt, të drejtuar 

nga qeveria, për viktima të trafikimit, i cili nuk u lejonte viktimave liri të lëvizjes të 

pashoqëruara. Qeveria u dha dy strehimoreve të drejtuara nga OJQ-të 74.600, përkatësisht 

38.800 dollarë amerikanë për t’i financuar 50% të shërbimeve të drejtpërdrejta dhe një pjesë 

të shpenzimeve operacionale. Qeveria shpenzoi rreth 198.000 dollarë amerikanë për ndihmë 

dhe mbrojtje për viktimat e trafikimit, një rritje prej përafërsisht 153.000 dollarëve amerikanë 

të shpenzuar në vitin 2011, për kujdes shëndetësor, këshillim dhe ndihmë juridike të ofruar në 

qendrat komunale të mirëqenies sociale sipas detyrimit të vet kushtetues për t’i decentralizuar 

shërbimet. Qeveria nuk ofroi strehim për viktimat meshkuj, por një objekt i financuar nga 

donatorët, që është në përfundim e sipër, do t’i strehojë meshkujt dhe viktimat e trafikimit me 

aftësi të kufizuara fizike në vitin 2013. Qendrat për punë sociale vlerësuan viktimat fëmijë të 

trafikimit dhe i vendosën në një strehimore ose u ofruan strehim në familje dhe riintegrim në 

shkolla. Ligji nuk u jepte viktimave të trafikimit të drejtë për viza apo leje për qëndrim; kjo i 



pengonte ato për të qëndruar në vend për të ndihmuar në hetime apo ndjekje të trafikantëve të 

tyre. Megjithatë, viktimat mund të japin deklaratë si dëshmitarë dhe të kthehen në vendin e 

tyre të prejardhjes para përfundimit të gjykimit. Nuk pati raportime që qeveria i kishte 

ndëshkuar viktimat e trafikimit për akte të paligjshme të kryera si rezultat i drejtpërdrejtë i të 

qenët i trafikuar. 

 

Parandalimi 

Qeveria i vazhdoi përpjekjet për ta parandaluar trafikimin e personave, ndonëse financimi 

nga zyra e koordinatorit kombëtar për veprimtari parandaluese kundër trafikimit ishte i 

kufizuar. Në koordinim me OSBE-në, qeveria realizoi një fushatë intensive dyjavore në TV 

dhe radio programe në gjuhën shqipe dhe serbe, në të cilën i theksonte linjat e veta të 

drejtpërdrejta kundër trafikimit dhe dhunës në familje. Fushata rezultoi në një rritje të madhe 

të numrit të thirrjeve në linjën e drejtpërdrejtë për informata për trafikimin dhe referime për 

viktima të mundshme. Kosova nënshkroi një protokoll me Qeverinë e Shqipërisë për 

identifikimin e fëmijëve lypsarë dhe aranzhimin e riatdhesimit të sigurt. Tri yje të medieve 

kombëtare që shërbenin si ambasadorë kundër trafikimit realizuan njoftime publike mbi 

trafikimin dhe shfrytëzimin e fëmijëve. Ministria e Shëndetësisë botoi fletushka dhe u mbajti 

prezantime profesionistëve mjekësorë mbi trafikimin. Polica kundër trafikimit dhe OJQ-të 

partnere morën pjesë në disa debate në media dhe tryeza të rrumbullakëta për ta shtuar 

vetëdijesimin në nivel kombëtar dhe lokal. Koordinatori kombëtar kundër trafikimit kryesoi 

një grup punues ndërministror njëmujor, ku përfshiheshin organizatat ndërkombëtare dhe 

OJQ-të, për ta zbatuar dhe monitoruar strategjinë kombëtare dhe planin e veprimit. Qeveria 

nuk demonstroi se kishte bërë përpjekje për ta ulur kërkesën për akte të seksit komercial apo 

punë të detyruar. 


